
Kutsadurak 310.000 heriotza goiztiar eragiten ditu Europan 

Tabakoa erretzeak beste kalte egiten dio osasunari kutsatutako airea arnasteak, eta bost urtetik beherako umeei, arnasa hartzeko arazo kronikoak dituzten gaixoei eta erretzaileei egiten die minik handiena
 erredakzioa 

Osasunerako Mundu Erakundeak aspaldi ohartarazi zuen kutsatutako airea arnasteak osasun arazo larriak eragiten dituela. Ordura arte uste zenaren kontra, kutsadura maila segururik ez dagoela ere esan zuen, eta, ondorioz, egoera uste baino larriagoa dela. Europako Batasunaren Ingurumen Aholkularitza ere iritzi berekoa da. Haren esanetan, aire kutsatuak 310.000 heriotza goiztiar eragiten ditu urtero, Europan. Bost urtez beherako umeei, arnasa hartzeko arazo kronikoak dituztenei eta erretzaileei egiten die kalte gehien kutsadura horrek. 

Datuak larriak dira oso. EBren arabera, aire kutsatua arnasteak bederatzi hilabetean murrizten du gure bizi-itxaropena. Berez, eta estatistiken arabera, tabakoa erretzeak beste kalte egiten dio gaur gure osasunari aire kutsatua arnasteak. Beste datu bat: Europako langile bakoitzak 0,5 egun egiten ditu urtero bajan, kutsadura horrek eragindako gaixotasunengatik. Dirutan, 80.000 milioi euroko galerak eragiten ditu horrek. Herrialdez herrialdeko datuak eman ditu EBk, eta denetan okerrenak Italia iparraldekoak eta Europa ekialdeko herrialdeetakoak dira; bereziki Polonia eta Hungariakoak. Hungarian, esate baterako, 11.000 heriotza goiztiarretik gora eragiten ditu urtero, eta Polonian, berriz, 27.000tik gora. Atmosferara isuritako gai kutsagarrienak, berriz, erregai fosilak erretzetik sortzen direnak dira. Zentzu horretan, industriak, zentral termikoek eta trafikoak kutsatzen dute gehien diesel motordun autoek gehien.Partikula horiek guztiak, baita txikienak ere 2,5 milimetroko diametrokoak, gure arnas aparatuan sar daitezke, eta bihotzeko arazoak eta arnasa hartzeko arazo larriak eragin ditzakete, adituen ustez. Gure osasunari ez ezik, ingurumenari ere kalte handia egiten dio kutsadura horrek, oihanak, lakuak eta itsasoak azidotzen baititu. Airearen kalitatea hobetzeko, Aire Garbia Europarako egitasmoa jarriko du abian gaur Europako Ingurumen ministroen batzordeak. Indarrean diren beste egitasmoak aintzat hartu, eta gai kutsagarrien isurketak murrizteko hartutako konpromisoak betetzeko eskatuko diete tokian tokiko gobernuei. Bitartekoak badaudela dio Europako Batasunak, eta borondatea baino ez dela falta, airearen kalitatea hobetzeko. Agintariek esandakoa beteko balute, hamabost urtean kutsadura maila asko murriztuko litzatekeela esan dute adituek. 
GAITZ INFEKZIOSOAK 

Lau kasutik bat kutsadurak eragiten du 

PNUMA Nazio Batuen Erakundearen Ingurumenerako Programako datuen arabera, gaitz infekziosoak nabarmen ugaritu dira azken urteotan, kutsaduraren ondorioz. Itsasora isuritako hondakin urek, esate baterako, kolera gaitza zabaltzen lagundu dute. Baso-soiltzearen eta meatzaritza jardueren ondorioz, berriz, sukar horia, malaria eta ebola kasuak ugaritu egin dira; bereziki, Afrika eta Latinoamerikan, Hiremagaur Gopalan PNUMAko zientzialariaren arabera. Urtero, 15 milioi lagun hiltzen dira munduan gaitz infekziosoen ondorioz. Ingurumena behar bezala kudeatuko balitz, baina, heriotza horietako asko saihestu ahalko liratekeela ohartarazi zuten atzo Nairobin NBEren Ingurumen aholkulariek. Bilera horretan mundu osoko ehun Ingurumen ministrotik gorak ere parte hartu zuten
